
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫২
অষ্টমঙ্গলা।



মোর উপাসনা করে বসি। বুড়ীরূপে আমি গিয়া, বাক্যছলে শাপ দিয়া, করিন গর্দ্দভ বারাণসী। কুবেরের অনুচরে, বসুন্ধরা বসুন্ধরে, শাপ দিয়া ভূতলে আনিনু। হরিহোড় নাম দিয়া, বুড়ীরূপে আমিগিয়া, ঘুটে বেচা ছলে বর দিনু। শুন শুন ইত্যাদি। পঞ্চমে শাপের ছলে, আনিনু ধরণী তলে, নলকুবরে রে এই গামে। ভবানন্দ তুমি সেই, চন্দ্রিণী পদ্মিনী এই, চন্দ্রমুখী পদ্মমুখী নামে॥ পরে হরিহোড়ে ছাড়ি, আইনু তোমার বাড়ী, ঝাঁপী হাতে পার হয়ে নায়। শুনি পাটুনীর মুখে, তুমি নিজ ঘরে সুখে, ঝাঁপীরূপে পাইলা আমায়॥ অসিয়াছি তোর ঘরে, শুন কহি তার পরে, প্রতাপ আদিত্য ধরিমারে, এল মানসিংহ রায়, দেখা হেতু তুমি তায়, বর্দ্ধমানে গেলা আগুসারে॥ মানসিংহ শুনি তথা, বিদ্যাসুন্দরের কথা, জিজ্ঞাসিলা বিশেষ তোমায়। ইতিহাস ছলে সুখে, শুনিনু তোমার মুখে, আদ্যঃ স সুন্দর বিদ্যায়॥ পূজি মোর কালী রূপ, সুকবি সুন্দর ভূপ, উপনীত হৈল বর্দ্ধমান। হীরা নাম মালিনীর, ঘরে উত্তরিল ধীর, শুনিল বিদ্যার রূপ গান। গাঁথিয়া দিলেক মালা, ভুলে বিদ্যা রাজবালা, দুহে দেখা রথের নিকটে। মোর বরে সন্ধি হৈল, গন্ধর্ব্ব বিবাহ কৈল, বাসর বঞ্চিল অকপটে। শুন ইত্যাদি। ষষ্ঠেতে সুন্দর কবি, বিদ্যা পদ্মিনীর রবি, অশেষ চাতুরী প্রকাশিল। কপট সন্ন্যাসী হৈল, রাজায় সাক্ষাত কৈল, নানামতে বিহার করিল॥ বিদ্যা হৈল গর্ব্ভবতী, ক্রুদ্ধ হৈল নরপতি, কোটাল ধরিতে গেলা চোরে। নারী বেশে চোর ধরে, রাজার সাক্ষাত করে, সুন্দর ঠেকিল দায় ঘোরে॥ শুন২ ইত্যাদি

